
సంభారంబులు సోడు ముట్ట సవిధస్వర్లోకకల్లోలినీ

గంభీరాంబుతరంగసంభ్రమములఁ గల్యాణవాతూలముల్. 114



తే. అర్జునునిమీఁదఁ బొలిచెఁ బథ్యంతరమున, నభ్రగంగానదీతరంగానిలంబు

నందనోద్యానవీథికానవలతాంత, సారభాసురహరినీలహార మగుచు. 115



వ. ఇవ్విధంబున మాతలిసారథికం బైనయారథంబుమీఁద నక్షత్రమండలం బొఱసికొనుచుం జని యర్జునుం డమరావతిం బ్రవేశించి దివ్యాంగనాపాంగభంగీసమాలింగితసౌభాగ్యుండై రాజమార్గంబునం జని దివ్యమందిరంబుఁ బ్రవేశించి సుధర్మాభిధానం బైనయాస్థానమండపంబునఁ గొలువున్న మహేంద్రు నర్ధాసనంబున నుండె. 116



తే. వీడుపట్టుగ మందారవిపినవీథి, దివ్యసౌధంబునందుఁ బ్రతిష్ఠఁ జేసి

గారవించె జయంతకుమారుకంటెఁ, బాండురాజతనూజు నాఖండలుండు. 117



వ. ఆనిశాసమయంబున. 118



సీ. పదునాలుజాతుల త్రిదశాంగనలయందుఁ బేరుఁబెంపును గలనీరజాక్షి

నీరజనాభుని యూరుకాండంబున నుద్భవం బందినయుజ్జ్వలాంగి

యంభోనిధానంబు నాపోశనము గొన్న కలశసంభవుఁ గన్నకంబుకంఠి

వసుధయందుఁ బురూరవశ్చక్రవర్తికిఁ బ్రాణవల్లభ యైన పద్మనయన

తే. కట్టి తొడి పూసి కైసేసి కౌతుకమున, గొస దిగఁగ నీలిపుట్టంబు ముసుఁగువెట్టి

గాజు లెగఁద్రోసి చప్పుడుగాక యుండ, వచ్చె నూర్వశి యర్జునావాసమునకు. 119



చ. విమలసుధాంశుకాంతమణివేదికపై నవహంసతూలత

ల్పమునఁ సుఖప్రసుప్తిపరిపాకము నొంది విశాలనేత్రప

ద్మములు మొగిడ్చి శేషఫణిపైఁ బవళించినయంబుజాక్షు భా

వమునఁ గరంబుఁ బొల్పమరువానిఁ గనుంగొనె నింతి పార్థునిన్. 120



తే. మేల్కొలిపి యిందుబింబాస్య మెల్లమెల్లఁ, బ్రమదనిద్రాపరాధీనుఁ బాండుతనయుఁ

బగడములఁబోలు తనపాణిపల్లవముల, నతని మృదుపాదపంకేరుహంబు లొత్తె. 121



వ. మేల్కని యర్జునుండు నిర్జరలోకలలామం బైనయబ్భామినీరత్నంబుం గనుంగొని పాన్పు డిగ్గి యభివాదనంబు సేసి వినయవినమితోత్తమాంగుండై యిట్లనియె. 122



తే. ఈనడికిరేయి నొంటిమై యింతదూర, మేమికార్యంబు మదిఁ గోరి యేగుదెంచి

తేను రమన్న రానె పూర్ణేందువదన, చెప్పుమీ పాన్పుమీఁద విచ్చేసియుండు. 123



ఉ. ఆడఁగఁబోవుతీర్థ మెదురైనవిధంబున నెల్లియేను రే

పాడియ చంద్రశేఖరు నుపాస్తి యొనర్చి యుపాయనంబుతోఁ

		 ఈ పేజీలో చివరి మార్పు 7 జూన్ 2020న 12:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

